
Nd. 670. Frumvarp til laga [181. mál]
um ráðstafanir vegna hafnarframkvæmda í Rifi á Snæfellsnesi.

Flm.: Sigurður Ágústsson, Emil Jónsson.

1. gr.
Alþingi heimilar ríkisstj órninni:

a. að taka lán vegna hafnarframkvæmda í Rifi á Snæfellsnesi, allt að þrem milljón-
um króna;

b. að skipa fimm manna nefnd, sem fari með stjórn Rifshafnar og annist bygg-
ingarframkvæmdir þar, eins og þær verða ákveðnar af yfirstjórn hafnarmála.

2. gr.
Lög þessi öðlast þegar gildi.

Greinargerð.
Það er í sjálfu sér óþarft að fara mörgum orðum um þau vandkvæði, sem kaup-

túnin á norðanverðu Snæfellsnesi hafa átt við að stríða undanfarna áratugi vegna
þeirra miklu erfiðleika til sjósóknar, sem ófullnægjandi hafnarbætur hafa valdið
þeim.

Sérstaklega hafa þessir erfiðleikar mætt mjög á íbúum Hellissands. Engar hafn-
arbætur hafa verið framkvæmdar síðastI. 7 ár í Krossavík hvað lendingu eða við-
legu snertir, en Krossavíkina hafa sjómenn orðið að nota fram til þessa, þótt heita
megi, að illgerlegt sé fyrir vélbáta að hafa þar aðsetur. Það má telja undravert,
hvað útvegsmenn og sjómenn á Hellissandi hafa sýnt mikla þrautseigju við að
halda uppi róðrum úr Krossavík við erfið skilyrði - og það jafnt á vetrarvertíð sem
annan tíma árs.

Þegar þess er gætt, að við Snæfellsnes eru ein aflasælustu fiskimið hér við land,
má fullyrða, að það sé þjóðfélagslegur skaði, að ekki skuli þegar hafa verið byggð
höfn á norðanverðu Snæfellsnesi, þar sem það er augljóst, að þegar slík höfn hefur
verið byggð, mun rísa upp í Ólafsvík og á Hellissandi mikill og öruggur sjávar-
útvegur, með því að telja má, að fiskimiðin við Snæfellsnes séu einstæð hvað það
snertir, að fiskur aflast þar alla tíma árs.

Fjárveitinganefnd tók sér ferð á hendur á síðastI. vori að Rifi ásamt Geir Zoega
vegamálastjóra og flutningsmönnum frumvarps þessa. Veðurfar var hið hagstæð-
asta, er komið var að Rifi, og má fullyrða, að allir, sem þátt tóku í ferðalaginu,
voru á einu máli um það, að skilyrði til hafnargerðar Í Rifsósi væru hin ákjósan-
legustu.

Alþingi hefur einnig viðurkennt þörfina á þessum hafnarframkvæmdum með
því að leggja fram fé til þeirra, bæði á fjárlögum s. I. árs og þá sérstaklega á þessa
árs fjárlögum.

Vitamálaskrifstofan hefur á undanförnum árum framkvæmt nauðsynlegan undir-
búning í sambandi við þessa hafnargerð.

Þar sem gert er ráð fyrir, að byrjað verði á hafnarframkvæmdunum á þessu
ári, er nauðsyn á, að hæstv. ríkisstjórn verði heimiluð lántaka í þessu skyni, svo og
að skipuð verði hafnarnefnd fyrir Rifshöfn.


